
 Prezidentin “Azərbaycan heç vaxt 
işğalla barışmayacaq” ifadəsini Bakı 

Forumunun iştirakçıları da alqışladılar
 � Ölkəmizdə altıncı dəfə keçirilən Bakı Beynəlxalq Humanitar 

Forumunda səsləndirilən fikirlərin hamısı maraqlı idi. Təbii ki, forumun 
materialları ilə tanış olanların hərəsi oradakı məsələlərin biri ilə daha çox 
maraqlanırdı. Məni isə  daha çox Ermənistan-Azərbaycan, Dağlıq Qarabağ 
münaqişəsinin həll edilməmiş qalması haqqında deyilənlər daha çox 
maraqlandırırdı. Çünki doğulub-böyüdüyüm dədə-baba torpaqlarımız hələ də 
işğal altındadır.  

Forum çərçivəsində Ermənistan-
Azərbaycan, Dağlıq Qarabağ münaqişəsinin 
həlli ilə də bağlı önəmli bəyanatlar 
səsləndirən dövlət başçımız vurğuladı ki, 
məhz bu münaqişənin həlli üçün yeganə yol 
Azərbaycanın beynəlxalq birlik tərəfindən 

tanınan ərazi bütövlüyünün bərpa edilməsidir. 
Bu baxımdan Prezident İlham Əliyevin 
çıxışından həm də belə nəticəyə gəlmək olar 
ki, artıq bütün beynəlxalq təşkilatlar bizim 
mövqeyimizi birmənalı şəkildə dəstəkləyirlər. 
Xüsusilə dünyanın  ən ali beynəlxalq qurumu 

olan BMT, onun Baş Məclisi dəfələrlə 
qətnamələr qəbul edib. BMT Təhlükəsizlik 
Şurası iyirmi beş il bundan əvvəl dörd 
qətnamə qəbul edib ki, orada erməni silahlı 
qüvvələrinin işğal edilmiş torpaqlardan qeyd-
şərtsiz və dərhal çıxarılması nəzərdə tutulur. 

Dövlətimizin rəhbəri bununla bağlı öz 
qətiyyətli mövqeyini forum iştirakçılarına 
və beynəlxalq aləmə çatdırdı: “Azərbaycan 
heç vaxt işğalla barışmayacaq”. Biz qaçqın 
və məcburi köçkünlər cənab Prezidentin bu 
qətiyyətini alqışlayırıq. 

Əzim ŞƏRİFOV,  
Əmək veteranı

Rocio KERVERA:  Mədəniyyətlərarası dialoqda 
iştirak etməyən insanları da bu işə qoşmaq lazımdır

 � “Dünyamıza  birlik lazımdır. Bunun üçün səylər birləşdirilməli, 
beynəlxalq təşkilatlar bu işə səfərbər olmalıdır”. Bunu Avropa Şurasının 
Şimal-Cənub Mərkəzinin icraçı direktorunun  müavini Rocio Kervera 
VI Beynəlxalq Humanitar Forum çərçivəsində "Bakı prosesi - insan 
təhlükəsizliyi, sülh və davamlı inkişaf naminə mədəniyyətlərarası dialoq: 10 
ilin dərsləri və perspektivləri" adlı sessiyada çıxışı zamanı deyib.

 R. Kervera bildirib ki, 
mədəniyyətlərarası dialoqun inkişafı üçün 
biz hansı strategiyaya üstünlük verməli 
olduğumuzu bilməliyik. Çünki yalnız bu 
strategiya hesabına mədəniyyətlərarası 
dialoqa töhfə verilə bilər.

R.Kervera hesab edir ki, 
mədəniyyətlərarası dialoqda iştirak etməyən 
insanları da bu işə qoşmaq  lazımdır.

Azərbaycanın Şimal-Cənub Mərkəzinin 
üzvü olduğunu söyləyən R.Kervera bu qu-
rumun vətəndaşlar üçün mədəniyyətlərarası 

dialoqun aparılmasına töhfə verdiyini 
söyləyib: "Biz necə etməliyik ki, bir-birimizi 
başa düşək? Bəzi nəzəriyyələr təcrübə 
mübadiləsinin aparılması ilə bağlıdır. Fərdi 
tədbirlər keçirməklə dəyişiklik yaratmaq 
və dialoqların aparılması risklərini aradan 
qaldırmaq olar. Çünki hər bir fərd yalnız özü 
bilir ki, o, necə davranışa üstünlük verir və 
verəcək".

Hazırladı: 
  M.MÜKƏRRƏMOĞLU, 

 “Xalq qəzeti”

 Azərbaycanın Ümumi Tranzit Konvensiyasına 
qoşulması gömrük proseslərinin daha da 
sadələşdirilməsində xüsusi rol oynayacaq

 � Azərbaycanın Ümumi Tranzit 
Konvensiyasına qoşulması gömrük 
proseslərinin daha da sadələşdirilməsi 
və sənədləşmə işlərinin azaldılmasında 
xüsusi rol oynayacaq.

Alman-Azərbaycan Xarici Ticarət Pala-
tasından (AHK Azərbaycan) AZƏRTAC-a 
bildiriblər ki, bu barədə Dövlət Gömrük 
Komitəsinin sədri Səfər Mehdiyev oktyabrın 
31-də palataya üzv şirkətlər üçün təşkil edil-
miş növbəti AHK-İmpuls tədbirində deyib. 

Tədbirin əsas mövzusu Azərbaycanda 
gömrük sahəsində davam edən islahatlar və 
son yeniliklər olub. Tədbirin fəxri qonağı 
Dövlət Gömrük Komitəsinin sədri Səfər 
Mehdiyev "Ticarətin asanlaşdırılması üçün 
aparılan gömrük islahatları" mövzusunda 
məruzə ilə çıxış edib. Gömrük sistemində 
aparılan əsas islahatlar haqqında məlumat 
verən S.Mehdiyev şəffaflığın təmin olun-
ması və korrupsiyaya qarşı mübarizənin 
aparılması nəticəsində idxalda artımın 
müşahidə olunduğunu deyib. Komitə sədri, 
həmçinin beynəlxalq təcrübənin öyrənilməsi 
istiqamətində atılan addımlar, Avropa 
İttifaqı (Aİ) ilə əməkdaşlıq nəticəsində Aİ 
ölkələrinin gömrük sistemləri modelinin 
Azərbaycanda tətbiqi haqqında danışıb və 
dünya ticarətində baş verən yeniliklərin 
Azərbaycanda gömrük sahəsindəki islahat-

larda nəzərə alındığını bildirib.
Qeyd olunub ki, Azərbaycanın Ümumi 

Tranzit Konvensiyasına qoşulması göm-
rük proseslərinin daha da sadələşdirilməsi 
və sənədləşmə işlərinin azaldılmasında 
xüsusi rol oynayacaq. Bu sahədə işçi qrupu 
yaradılıb və layihənin ilkin mərhələsi həyata 
keçirilməkdədir.

Müasir və sadə prosedurların tətbiqi və 
qanunvericiliyə uyğunlaşdırılması barədə 
çıxış edən DGK sədri yaşıl dəhliz sisteminin 
təkmilləşdirilməsi və gömrük xidmətlərinin 
səviyyəsinin yüksəldilməsi istiqamətində 
aparılan işlər barədə tədbir iştirakçılarını 
məlumatlandırıb, gömrük rüsumlarının 
ödənilməsində könüllülük prinsipinin 
tətbiqinin vacibliyini vurğulayıb.

Təşkilati-struktur və kadr islahatlarına 
xüsusilə toxunan S.Mehdiyev komitədə 

ciddi kadr dəyişiklikləri və struktur isla-
hatlarının həyata keçirilməkdə olduğu-
nu bildirib. Yeni Gömrük Məcəlləsi və 
normativ sənədlərin beynəlxalq ekspertlərin 
rəy və tövsiyələri nəzərə alınaraq qəbul 
olunduğu, strukturda Avropa standartlarının 
tətbiq olunduğu qeyd olunub. Eyni zaman-
da, bildirilib ki, məmur-vətəndaş təmasının 
minimuma endirilməsi qurumun hazırkı 
prioritetlərindən biridir və bu istiqamətdə 
elektron xidmətlərin keyfiyyətinin və 
sayının artırılması və statistik məlumatların 
hökumət məlumat portalına inteqrasiyası 
sahəsində görülən işlər davam etdirilir. 

Çıxışının sonunda komitə sədri bu 
cür görüşlərin gömrük sahəsində apa-
rılan tədbirlərin uğurlu şəkildə davam 
etdirilməsinə töhfə verdiyini və tədbirdə biz-
nes nümayəndələri tərəfindən irəli sürülən 
rəy və təkliflərin gələcək islahatlarda nəzərə 
alınacağını qeyd edib.

 "AHK Azərbaycan" üzvlərinin 
gömrüklə bağlı sorğularının cavablandırıl-
dığı sual-cavab sessiyasından sonra "BDO 
Azərbaycan" MMC şirkətinin hüquqi 
xidmətlər departamentinin rəhbəri Sabit 
Abdullayev və baş menecer Azər Əkbərov 
"Azərbaycanda hasilat sənayesində benefi-
siar sahiblik məlumatlarının açıqlanmasına 
dair yol xəritəsinin tətbiqinə dəstək" mövzu-
sunda təqdimat keçirib.

Azərbaycan Xalq Cümhuriyyətinin 100 illiyinə həsr 
edilən “Son iclas” filminin Londonda təqdimatı olub

 � Böyük Britaniyanın və dünyanın ən nüfuzlu 
mədəniyyət mərkəzlərindən biri olan Britaniya Kino və 
Televiziya Sənətləri Akademiyasında “Son iclas” bədii-
sənədli filminin təqdimatı olub.

Qeyd edək ki, Heydər 
Əliyev Fondunun dəstəyi və 
“BP Azerbaijan” şirkətinin 
sponsorluğu ilə hazırlanan 
filmin baş prodüseri Bakı Media 
Mərkəzinin prezidenti Arzu 
Əliyevadır.

Londonda təşkil olu-
nan təqdimatda çıxış edən 
Azərbaycanın Böyük Brita-
niyadakı səfirliyinin müşaviri 
Rəşad Vahabzadə Azərbaycan 
Xalq Cümhuriyyətinin tarixi və 
mövcud olduğu 23 ay ərzində 
qazandığı nailiyyətlər barədə 
danışıb.

“BP Azerbaijan” şirkətinin 
əlaqələr, xarici işlər və stra-
tegiya üzrə vitse-prezidenti 
Bəxtiyar Aslanbəyli “Son iclas” 
filmi haqqında danışıb. O, BP 
şirkətinin bu filmin ərsəyə 
gəlməsində iştirakından qürur 
duyduqlarını bildirib.

Ekran əsərində Cümhuriyyət 
qurucularının müstəqilliyimizin 
düşmənlərinə – istər işğalçı 

ordu, istərsə də bu ordunun 
daxili havadarlarına qarşı son 
anadək apardıqları qeyri-bərabər 
və ümidsiz, lakin dönməz və 
qətiyyətli mübarizəsi əks olunur. 
Bu mübarizə faciə ilə başa 
çatsa da, onun Azərbaycanın 
istiqlal tarixinin şərəfli bir 
səhifəsi olduğu vurğulanır. 
Filmdə, həmçinin Azərbaycan 
Xalq Cümhuriyyətinin bu 
şərəfli tarixinin və faciəli 
taleyinin Azərbaycanın yenidən 
müstəqilliyə qovuşmasına böyük 
örnək olduğu ön plana çəkilir.

Ekran əsəri tamaşaçılar 
tərəfindən böyük maraqla qar-
şılanıb.

Təqdimat mərasiminin 
iştirakçısı Bob Batler filmlə 
bağlı təəssüratlarını AZƏRTAC-
ın müxbiri ilə bölüşərək 
deyib: “Filmi izlədikdən sonra 
Azərbaycanın tarixi haqqında 
çox maraqlı faktlar öyrəndim. 
Bu film yüksək səviyyədə 
çəkilib, zövq aldım”.

Mərasimin digər iştirak-
çısı Nikolas Sauzvel bildi-
rib: “Əla ekran əsəri izlədik, 
aktyorların oyununu xüsusi 
qeyd etmək istəyirəm. Bu, 
tamaşaçıya Azərbaycanın 
tarixi haqqında məlumat vermək 
baxımdan əla filmdir. Yüz il 
əvvəl Azərbaycanda qadınlara 
seçki hüququ verilib. Bu, hətta 
Böyük Britaniyadan da əvvəl 
olub. Azərbaycanda olmamı-
şam, amma ölkəniz haqqında 
təsəvvürlərim çox müsbətdir. 
Tezliklə oraya səfər etməyi 
planlaşdırıram”.

Antropoloq alim Tamara 
Draqadze qeyd edib: “Filmdən 
zövq aldım. Peşəkar bir sənət 
əsəri izlədim. Aktyorların 
oyunu, səhnə quruluşu, hər şey 
əla idi. Arxiv materiallarından 
istifadə edilməsi filmin belə 
gözəl alınmasına səbəb olub”.

1918-ci il mayın 28-də 
müsəlman Şərqində ilk demok-
ratik dövlət olan Azərbaycan 
Xalq Cümhuriyyətinin qurul-
ması xalqımızın həyatına şanlı 
və tarixi hadisə kimi daxil olub. 
Cəmi 23 ay yaşayaraq istismar 
altında olan bir ölkəni Şərqin 

ilk və ən demokratik respubli-
kasına çevirmiş Cümhuriyyət 
Azərbaycan xalqının milli qürur 
mənbələrindən biridir.

Prezident İlham 
Əliyevin sərəncamı ilə 2018-
ci il “Azərbaycan Xalq 
Cümhuriyyəti ili” elan olu-
nub. Cümhuriyyətin 100 iliyi 
münasibətilə həm ölkədə, həm 
də xaricdə silsilə tədbirlər ke-
çirilib. Bakı Media Mərkəzi də 
Azərbaycanın bu şanlı tarixinə 
töhfə vermək üçün “Son iclas” 
bədii-sənədli filmini ərsəyə 
gətirib. Film Azərbaycan Xalq 
Cümhuriyyətinin keşməkeşli 
tarixinin son günlərinə işıq salır 
və hökumətin öz son qərarını 
hansı çətin şəraitdə verdiyini əks 
etdirir.

“Son iclas” filminin ilk 
təqdimatı mayın 25-də Bakıda 
Heydər Əliyev Mərkəzində 
olub.

Aynurə TAĞIYEVA, 
AZƏRTAC-ın xüsusi 

müxbiri

London

Hedva SER: VI Bakı Beynəlxalq Humanitar 
Forumunda çox maraqlı ideyalar səsləndirildi

 � VI Bakı Beynəlxalq 
Humanitar Forumunda Azərbaycan 
Prezidenti İlham Əliyevin dərin 
məzmunlu nitqi tədbir iştirakçıları 
tərəfindən böyük maraqla qarşılanıb.    

Əməkdaşımız forum iştirakçılarının 
tədbirlə bağlı fikirlərini öyrənib. Fransanın 
tanınmış heykəltəraşı və rəssamı, UNESCO-
nun xoşməramlı səfiri, təşkilatın sülh üzrə 
rəssamı, mədəniyyət diplomatiyasının 
nümayəndəsi xanım Hedva Ser bildirib: 

– Altıncı Bakı Beynəlxalq Humanitar 
Forumu yüksək səviyyədə təşkil olunub 
və buna görə Azərbaycan rəhbərliyinə 
minnətdarlığımı bildirmək istəyirəm. Pre-
zident İlham Əliyevin forumun açılışında 
söylədiyi nitq çox maraqlı idi. Xüsusilə 
Azərbaycandakı iqtisadi inkişaf, tolerantlıq 
barədə geniş məlumat əldə etdik. 

Biz bir daha əmin olduq ki, Azərbaycan 
sülhsevər, tolerant, multikultural dəyərlərə 
sadiq ölkədir, multikulturalizm burada 
yaşayan insanların həyat tərzidir. Prezident 
İlham Əliyev forumdakı nitqində dedi: 

“Azərbaycanda multikulturalizm dövlət 
siyasətidir. Biz öz milli, dini ənənələrimizə 
çox bağlıyıq, sadiqik və milli dəyərlər 
gələcək inkişafımız üçün xüsusi rol oynayır. 
Deyə bilərəm ki, müasir Azərbaycan dövləti 
çox dərin milli dəyərlər, milli-mənəvi 
dəyərlər üzərində qurulubdur. Eyni zaman-
da, biz dünyaya açığıq. Qeyd etdiyim kimi, 
Azərbaycan dünyada multikulturalizmin 
ünvanlarından birinə çevrilibdir və bu şərəfli 
status artıq dünya birliyi tərəfindən tanınır”.

Zənnimcə, forumun Bakıda keçirilməsi 
Azərbaycanın tolerantlıq modelinin dün-
yaya təqdim olunması baxımından xüsusi 
əhəmiyyət kəsb edir. Bu mənada altıncı 
Bakı Beynəlxalq Humanitar Forumunun 
işini yüksək qiymətləndirirəm. Müxtəlif 
mədəniyyətlərin nümayəndələrini bir araya 
gətirən bu forumda dünyaya önəmli sülh və 
dostluq mesajları verildi. Burada dünyanın 
ağıllı, düşünən başları beynəlxalq aləmdəki 
ciddi problem və münaqişələrlə bağlı çox 
maraqlı ideyalar, təkliflər səsləndirdilər. İndi 
bu ideyaların həyata keçirilməsi üzərində 
düşünmək yaxşı olardı. 

Mən özüm də memar olduğumdan Ba-
kının tarixi tikililəri, onların üslubu ilə ya-
xından maraqlanmışam. Bu baxımdan Bakı 
çox xoşuma gəlir. Burada tarixi binalarla 
yanaşı, möhtəşəm müasir tikililər də adama 
xoş təsir bağışlayır. 

Söhbəti yazdı:   
Paşa ƏMİRCANOV,   

“Xalq qəzeti”

Akademik Cəlal Əliyevin anadan olmasının 
90 illiyinə həsr edilən konfrans keçirilib

 � Oktyabrın 31-də 
Azərbaycan Milli Elmlər 
Akademiyası (AMEA) 
Molekulyar Biologiya 
və Biotexnologiyalar 
İnstitutunun və Kənd 
Təsərrüfatı Nazirliyi 
Əkinçilik Elmi-Tədqiqat 
İnstitutunun birgə 
təşkilatçılığı ilə “Müasir 
biologiya və aqrar elmlərdə 
innovasiyalar və qlobal 
çağırışlar” mövzusunda 
gənc alim və tələbələrin 
konfransı keçirilib.

Konfrans akademik Cəlal 
Əliyevin anadan olmasının 90 
illiyinə həsr edilib. Əvvəlcə 
konfrans iştirakçıları Fəxri 
xiyabanda görkəmli akademikin 
əziz xatirəsini yad edib, məzarı 
önünə əklil və gül dəstələri 
qoyublar.

Molekulyar Biologiya və 
Biotexnologiyalar İnstitutunda 
təşkil olunan konfransda Biolo-
giya və Tibb Elmləri Bölməsinin 
akademik-katibinin müavini, 
AMEA-nın müxbir üzvü Zeynal 
Əkpərov dünya şöhrətli alim 
Cəlal Əliyevin elmi irsinin 
öyrənilməsi baxımından konf-
ransın gənc alim və tələbələr 
üçün əhəmiyyətini qeyd edib. 
Cəlal Əliyev məktəbinin 
yetirməsi olduğu üçün qü-
rur hissi keçirdiyini bildirən 
Z.Əkpərov görkəmli alimin 
böyük şəxsiyyət, gözəl insan və 
qayğıkeş müəllim kimi yüksək 
mənəvi keyfiyyətlərindən söz 
açıb. Qeyd edilib ki, tələbələrinə 
xüsusi diqqət və qayğı ilə yana-
şan Cəlal müəllim elmə həvəs 
və maraq göstərən gənclərə hər 
zaman böyük dəstək olub.

İnstitutun direktoru, 
akademik İradə  Hüseyno-
va akademik Cəlal Əliyevin 
həyat və fəaliyyətindən, 
Azərbaycan biologiya el-
minin inkişafında müstəsna 
xidmətlərindən söz açıb. 
Ölkəmizdə hər zaman dövlət 
tərəfindən elmi ictimaiyyətin 
nümayəndələrinə xüsusi diqqət 
və qayğı göstərildiyini deyən 
İ.Hüseynova Prezident İlham 
Əliyevin “Akademik Cəlal 

Əliyevin 90 illik yubileyinin 
keçirilməsi haqqında” 2018-ci 
il 22 may tarixli sərəncamını 
xatırladıb, tədbirin bu mühüm 
sənədə əsasən keçirildiyini 
diqqətə çatdırıb.

Qeyd edilib ki, Cəlal 
Əliyev böyük alim və görkəmli 
ictimai-siyasi xadim kimi hər 
zaman gənclərə böyük diqqət 
göstərib. Akademik ötən əsrin 
70-ci illərində ölkənin müxtəlif 
ali təhsil müəssisələrində kimya, 
biologiya, fizika, aqronomluq, 
riyaziyyat və digər ixtisas-
lar üzrə təhsil alan tələbələri 
seçərək onları keçmiş SSRİ-nin 
ən aparıcı universitetlərinə, 
mərkəzlərinə yüksəkixtisaslı 
kadr kimi formalaşmağa 
göndərib.

İ.Hüseynova deyib: 
“Azərbaycanda biologiya 
elminin yeni istiqamətlərinin, o 
cümlədən molekulyar biologi-
yanın, molekulyar genetikanın, 
gen və hüceyrə biotexnologi-
yasının əsası keçən əsrin 70-ci 
illərində akademik Cəlal Əliyev 
tərəfindən qoyulub və əsaslı 
şəkildə inkişaf etdirilib. Bütün 
tədqiqatlarını multidistiplinar 
istiqamətlərdə aparan alim 
riyaziyyatın biologiya elmində 
tətbiqinə böyük diqqət göstərib. 
Məhz bu gün də həmin işlərin 
nəticələri öz bəhrəsini verir. Ha-
zırda Molekulyar Biologiya və 
Biotexnologiyalar İnstitutunda 
bu istiqamətdə üç laboratoriya 
fəaliyyət göstərir”.

Qeyd olunub ki, həyatını 

fotosintez prosesinin sirlərinin 
öyrənilməsinə həsr edən alim 
bu mürəkkəb və unikal prose-
si öyrənməklə dünya elminə 
mühüm yeniliklər gətirib. Cəlal 
Əliyev fototənəffüz prosesini 
öyrənməklə dünya elminə çox 
qiymətli konsepsiya verib ki, za-
man keçdikcə onun dəyəri daha 
çox bilinəcək.  Cəlal müəllim, 
eyni zamanda, fundamental elmi 
praktika ilə birləşdirməyi baca-
ran yeganə alimlərdən idi. Onun 
həyatı, bütün elmi tədqiqatları 
dərin fundamental elmə həsr 
olunmuşdu. Akademik dərin 
fundamental elmi praktika-
ya tətbiq etməklə ölkəmiz 
üçün çox mühüm işlər görüb. 
Məhz bunun nəticəsidir ki, bu 
gün Azərbaycanın müxtəlif 
yerlərində alimin yaratdığı buğ-
da sortları yetişdirilir.

İ.Hüseynova bildirib ki, 
böyük alimin yaratdığı dünya 
səviyyəli müasir elmi məktəbin 
onlarla istedadlı yetirməsi bu 
gün Azərbaycanda və dünya-
nın ən nüfuzlu mərkəzlərində 
tədqiqatlar aparır, yeni elmi 
nailiyyətləri ilə respublikamızın, 
elmimizin adını ucaldırlar.

Kənd Təsərrüfatı Nazir-
liyinin Aqrar Elm və İnfor-
masiya Məsləhət Mərkəzinin 
baş direktoru Vüqar Babayev, 
Əkinçilik Elmi-Tədqiqat İnstitu-
tunun direktoru Cavanşir Təlai 
dünya şöhrətli alimin biologi-
ya elminin inkişafına verdiyi 
töhfələrdən, kənd təsərrüfatı 
bitkilərinin, əsasən buğdanın 

fotosintetik məhsuldarlığının 
nəzəri əsaslarının 
öyrənilməsində, fotosintez 
və fototənəffüs proseslərinin 
kompleks tədqiqində göstərdiyi 
xidmətlərdən danışıblar. Bildiri-
lib ki, alimin elmi fəaliyyətinin 
müəyyən dövrü Əkinçilik 
İnstitutu ilə bağlı olub. Akade-
mik fundamental tədqiqatları və 
elmi araşdırmaları ilə ölkəmizdə 
biologiya və aqrar elmlərin 
bir sıra yeni istiqamətlərini 
müəyyənləşdirib və onların 
aktual problemlərinin həllinə 
dəyərli töhfələr verib. Onun 
tədqiqatlarının nəticələri respub-
likanın iqtisadiyyatının inkişafı 

və məhsuldarlığın yüksəldilməsi 
baxımından böyük əhəmiyyət 
kəsb edib. Cəlal Əliyevin ölkədə 
bioloji müxtəlifliyin mühafizəsi 
və səmərəli istifadəsi strate-
giyasının işlənib hazırlanma-
sında mühüm xidmətləri olub. 
Cəlal müəllimin biologiya və 
aqrar elmlər üzrə 250-dən çox 
yüksəkixtisaslı mütəxəssisin 
hazırlanmasında müstəsna rolu 
olub.

Diqqətə çatdırılıb ki, Kənd 
Təsərrüfati Nazirliyi Əkinçilik 
Elmi-Tədqiqat İnstitutunda 
öz laboratoriyasını yara-
dan görkəmli alim onu şöbə 
səviyyəsinə çatdırıb və ömrü-
nün sonunadək həmin şöbəyə 
rəhbərlik edib. Akademik Cəlal 
Əliyev yüksək dən keyfiyyətinə 
və məhsuldarlığa malik, 
Azərbaycanın buğda əkini 
sahəsinin böyük hissəsini təşkil 
edən və yaxşı nəticələr verən 
buğda sortlarını yaradıb.

Botanika İnstitutunun direk-
toru, akademik Validə Əlizadə, 
Əkinçilik İnstitutunun bitki 
fiziologiyası və biotexnologiya 
şöbəsinin müdiri Tofiq Allah-
verdiyev və digər çıxış edənlər 
akademik Cəlal Əliyevin elmi 
fəaliyyətindən söz açıblar.

Sonra işini bölmə iclasları 
ilə davam etdirən konfransda 
gənc alim və tələbələrin müasir 
biologiyanın və aqrar elmlərin 
müxtəlif istiqamətləri üzrə 
məruzələri dinlənilib.

